
5. Su pranu de Antonio Pierazzuoli 

Comente a s'est naradu, is elementos portantes de is progetos e de is interventos 

legislativos de Felice Porcella fiant istados torrados a leare dae Antonio Pierazzuoli pro 

stilare unu Pranu generale de bonìfica integrale (idràulica-agrària-igiènica) de is paules de 

su Campidanu de Aristanis (regione de Terrarba), chi fiat istadu presentadu a su Ministèriu 

de is traballos pùblicos cun una recherta de cuntzessione de bonìfica. 

Segundu su pranu, in primu logu bisongiaiat disciplinare su règimene torrentizio e irregulare 

de su riu Mòguru, chi provocaiat disacatos immensos e peri mortos intre is populatziones 

de Terrarba, Uras, Marrùbiu e Arcidanu. Su fràigu de àrgines diat èssere istada de su totu 

inùtile, mentras diat èssere istada risolutiva sa deviatzione de su Mòguru a traessu de 

fintzas s'iscavu de unu nou alveo longu 4.500 metros. Unu segundu collettore diat àere 

tòddidu is abbas artas de su monte Arci pro chi non ristagnassero a fùrriu a is abitados de 

is bator paisos. Unu de tres canales deviat convogliare is abbas de su riu Mòguru, ùtiles 

meda pro is irrigatziones beraniles, gasi de permìtere de abbandare a s'istiu is abbas de su 

batzinu de su Tirsu. Fiat tando netzessàriu, a pustis de nd'àere blocadu cun una diga sa 

comunicatzione cun su mare, sicare s'istagnu Sassu mediante idrovore. 

Su pranu de Pierazzuoli previdiat una sèrie de canales e una rete de caminos primàrios e 

segundàrias sena is cales sa bonìfica agrària diat èssere istada incumpleta. Sa rete 

istradale diat àere disegnadu una pesada de iscachiera in modu tale de resurtare ùtile pro 

sa ripartizione de is superfìtzies in campos coltivados. 

S'intrea operatzione de bonìfica si basaiat subra sa possibilidade de impreare is abbas de 

su batzinu benidore de su Tirsu pro abbare 20 milli ètaros chi, una bia sanados e 

abbados, diant àere cunsentidu cale si siat coltura e, in unos cantos casos, finas a duos 

tòddidos s'annu. 

Is campos coltivados diant èssere istados amparados dae fascas de rimboschimentu longu 

su litorale e a s'internu de sa bonìfica. 

Su territòriu pro su cale su Pierazzuoli progetaiat sa bonìfica teniat una densidade de 31 

abitantes pro kmq, una populatzione duncas insufitziente pro unu coltivu intensivu e de sa 

cale non fiat possìbile a imaginare una crèschida chi poderet pònnere fronte a is bisòngios 

produtivos de sa terra benidora bonificada. «Si poniat duncas sa chistione de fàghere 

acudire in sa zona fortzas de traballu e unidades familiares chi s'integrarent cun sa 

populatzione locale: integrare, sutaliniaiat Pierazzuoli, non sostituire sa populatzione 



locale, tratende·si difatis de bonificare e de torrare a issa una terra chi las aparteniat» (Pisu: 

59). 

«Is traballos enumerati – concruiat Pierazzuoli – debbono costituire e costituint unu pranu 

orgànicu chi non si podet scindere sena disacatu, ma devet tènnere un'esecutzione 

cumpleta. A custu solu patu s'at a pòdere otènnere s'amprosu resurtadu chi sa regione de 

Terrarba devèngiat, a tempus non longu, una de is zonas prus sanas, ricas e populosas» 

(cit. in Pisu: 57). 

 


